R E L A C I O N
PËR PROJEKTVENDIMIN
“PËR

DISA SHTESA DHE NDRYSHIME NË VENDIMIN NR. 55, DATË 6.2.2019, TË KËSHILLIT TË MINISTRAVE “PËR PËRCAKTIMIN E PROCEDURAVE DHE DOKUMENTACIONIT PËR AUTORIZIMIN E ORGANIZATAVE JOFITIMPRURËSE, QË OFROJNË NDIHMË JURIDIKE PARËSORE TË GARANTUAR NGA SHTETI”
I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Bazuar në Urdhrin nr. 87, datë 03.05.2019 të Kryeministrit “Për ngritjen e grupit ndërinstitucional të punës për përqasjen e legjislacionit me Kodin e Procedurave Administrative”, Ministria e Drejtësisë ka evidentuar nevojën për të kryer ndryshime në vendimin nr.55, datë 6.2.2019, të Këshillit të Ministrave “Për përcaktimin e procedurave dhe dokumentacionit për autorizimin e organizatave jofitimprurëse, që ofrojnë ndihmë juridike parësore të garantuar nga shteti” (në vijim VKM nr. 55/2019), me qëllim përqasjen e tij me Kodin e Procedurave Administrative. 

Gjithashtu, ky projektvendim ka si qëllim rishikimin VKM nr. 55/2019, në kuadër të procesit të derregullimit me qëllim lehtësimin e procedurave dhe përmirësimin i jetës së përditshme të subjekteve të ndryshme në marrëdhëniet me administratën publike, për të reduktuar maksimalisht burokracinë, si dhe për t’i kursyer subjekteve private burime financiare dhe njerëzore. 

Përmes ndryshimeve të parashikuara në këtë projektvendim synohet të ndryshojë rrënjësisht qasja ndaj OJF-ve, për të lehtësuar procedurat dhe mënyrën e ofrimit të shërbimit publik, duke thjeshtëzuar procedurat dhe lehtësuar barrën e tyre për marrjen e autorizimin nga Ministri i Drejtësisë për ofrimin e ndihmës juridike.

II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

Ky projektvendim ka karakter teknik dhe nuk lidhet drejtpërdrejtë me programin politik të Këshillit të Ministrave, dhe as me dokumente të tjera politike. Megjithatë, ky projektvendim lidhet me angazhimin e marrë nga Këshilli i Ministrave për lehtësimin e procedurave, kritereve dhe dokumentacionit që subjekte të ndryshme duhet të plotësojnë në marrëdhënien e tyre me organet e administratës shtetërore. 
Projektakti është përfshirë në Programin e Përgjithshëm Analitik të Projektakteve që do të paraqiten për shqyrtim në Këshillin e Ministrave gjatë vitit 2024, gjatë katërmujorit të parë.
III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Siç është argumentuar më lart, një nga qëllimet e projektvendimit është harmonizimi i VKM nr. 55/2019 me Kodin e Procedurave Administrative. Në përputhje me këtë qëllim janë kryer disa ndërhyrje të karakterit teknik, për të unifikuar terminologjinë e përdorur në akt me terminologjinë e KPA, duke zëvendësuar fjalën “aplikim” me fjalën “kërkesë”, në të gjithë përmbajtjen e VKM nr. 55/2019. 
Në fund të pikës 11 shtohet një fjali sipas së cilës kundër urdhrit të ministrit për mospranimin e kërkesës për autorizim mund të bëhet ankim në gjykatën administrative kompetente, si dhe pikat 12 dhe 13 shfuqizohen. Këto ndryshime kryhen për shkak se sipas dispozitave në fuqi, propozimi i DNJF, i shoqëruar me relacionin vlerësues, i paraqitet ministrit të Drejtësisë, i cili, brenda 10 (dhjetë) ditëve pune nga data e përfundimit të procedurës së verifikimit dhe vlerësimit të aplikimit, miraton ose jo dhënien e autorizimit. Pra, pavarësisht propozimit të DNJF dhe në përputhje me nenin 43 të KPA, Ministri i Drejtësisë ka të drejtën dhe detyrimin të verifikojë dhe vlerësojë aplikimin dhe në përfundim të këtij procesi është po Ministri i Drejtësisë ai që nxjerr aktin përfundimtar mbi miratimin ose jo të kërkesës. Rrjedhimisht, Ministri i Drejtësisë shprehet vetë me urdhër për aplikimin e paraqitur dhe nuk parashikohet ndonjë organ epror ku mund të paraqitet ankim ndaj urdhrit të Ministrit të Drejtësisë. Në këto kushte, OJF-të nuk duhet t’i përcjellin një ankim Ministrit të Drejtësisë, i cili tashmë është shprehur mbi kërkesën, por duhet t’i drejtohen drejtpërdrejtë gjykatës administrative. 

Gjithashtu, njoftimi dhe arsyetimi i aktit administrativ është një detyrim që organi publik e ka në çdo rast dhe nuk varet nga kërkesa e palës për ta arsyetuar aktin dhe më pas njoftuar atë, aq më tepër kur parashikohet ankimi ndaj aktit. Rastet kur aktet nuk kërkohen të arsyetohen janë përcaktuar në nenin 101 të KPA dhe rezulton që nuk jemi në kushtet e përcaktuara prej tij.
Nga ana tjetër, parashikohet edhe ndryshimi i pikës 14 të vendimit, në lidhje me afatin e vlefshmërisë së autorizimit të dhënë nga Ministri i Drejtësisë. Ky ndryshim vjen pas propozimit të përcjellë nga Drejtoria e Ndihmës Juridike Falas, si dhe në kuadër të procesit të derregullimit. 

Konkretisht, Drejtoria e Ndihmës Juridike Falas ka ngritur çështjen e mbarimit të afatit të vlefshmërisë së autorizimit të organizatave jofitimprurëse, të cilat kanë përfituar financim nga buxheti i shtetit në përputhje me vendimin e Këshillit të Ministrave nr. 110, datë 06.03.2019 “Për përcaktimin e procedurave dhe të rregullave të përzgjedhjes së organizatave jofitimprurëse, të autorizuara për ofrimin e ndihmës juridike parësore të garantuar nga shteti, që përfitojnë financime nga buxheti i shtetit dhe mënyra e financimit të tyre”, të ndryshuar. Sipas këtij vendimi, kusht për përfitimin e financimit është edhe zotërimi i autorizimit të dhënë nga Ministri i Drejtësisë në përputhje me VKM nr. 55/2019, i cili është i vlefshëm për dy vite, ndërkohë financimi i OJF-ve të autorizuara mbulon një periudhë 1-vjeçare. 
Gjatë vitit 2022 janë autorizuar 15 OJF nga Ministri i Drejtësisë, autorizimi i të cilave përfundon më datë 27.09.2024. Procesi i financimit të OJF-ve për vitin 2024 do të cenohej sepse ato nuk do të kenë autorizim të vlefshëm për muajt tetor, nëntor dhe dhjetor 2024. 
Nga ana tjetër, propozohet që autorizimi të mos ketë një afat vlefshmërie edhe në kuadër të procesit të derregullimit. Kriteret ligjore të parashikuara në ligjin nr. 111/2017 “Për ndihmën juridike të garantuar nga shteti”, mund të verifikohen lehtësisht nga Drejtoria e Ndihmës Juridike Falas, duke i hequr kështu barrën OJF-ve të autorizuara për të riparaqitur kërkesat për autorizim, pas mbarimit të afatit të vlefshmërisë së tij. 
Në çdo rast interesi publik nuk cenohet sepse Drejtoria e Ndihmës Juridike Falas do të ketë detyrimin që të paktën çdo dy vite të kryejë verifikimin përkatës, ndërsa organizatat jofitimprurëse do të njoftojnë brenda 3 ditëve Drejtorinë e Ndihmës Juridike Falas për çdo ndryshim që do të kryhet dhe që sjell një efekt të drejtpërdrejtë në plotësimin ose jo të kritereve ligjore. Kështu, nëse një organizatë jofitimprurëse, çregjistrohet nga regjistri përkatës, kryen ndryshime në statut që prekin objektin e veprimtarisë së tyre duke mos parashikuar më si objekt të veprimtarisë së tyre ofrimin e ndihmës juridike falas, nuk shlyejnë detyrimet tatimore, fillojnë procesin e falimentimit dhe/ose likuidimit, ndryshojnë anëtarët e organit më të lartë vendimmarrës dhe të organit ekzekutiv ose anëtarët në detyrë dënohen nga gjykata, mbartin detyrimin që këto ndryshime t’ia njoftojnë Drejtorisë së Ndihmës Juridike Falas.
Në përfundim të këtij procesi ose në çdo rast kur merr dijeni se OJF-ja nuk i përmbush më kriteret ligjore, Ministri i Drejtësisë, kryesisht ose përmes propozimit të DNJF, do të shfuqizojë autorizimin. Shfuqizimi sipas këtij rasti është parashikuar përmes shtimit të shkronjës “a/1”, në pikën 16 të VKM nr. 55/2019. 
Gjithashtu, me qëllim që ky rregull të aplikohet edhe ndaj organizatave të cilat tashmë janë të autorizuara, është parashikuar një dispozitë kalimtare në pikën 12. Në zbatim të kësaj pike brenda 30 ditëve nga hyrja në fuqi e këtij vendimi, Drejtoria e Ndihmës Juridike Falas  do të verifikojë përmbushjen e kritereve ligjore nga organizatat jofitimprurëse të autorizuara nga Ministri i Drejtësisë, përpara hyrjes në fuqi të këtij vendimi dhe do t’i dërgojë këtij të fundit rezultatet e verifikimit, në të njëjtën mënyrë siç veprohet për dhënien e autorizimit një OJF-je. Pas verifikimit, Ministri i Drejtësisë do të urdhërojë: 

i) kryerjen e ndryshimeve përkatëse me qëllim që vlefshmëria e autorizimit të jetë pa afat, ose;

ii) shfuqizimin e autorizimit, nëse vërtetohet mospërmbushja e kritereve ligjore;

Në këtë mënyrë, nuk do të jetë e nevojshme që OJF-të të presin përfundimin e afatit të vlefshmërisë së autorizimit të tyre dhe më pas të paraqesin një kërkesë të re për autorizim. Kjo pasi brenda 30 ditëve nga hyrja në fuqi e këtij projektvendimi dhe në rast se do të vërtetohet përmbushja e kritereve ligjore, autorizimi i tyre do të ketë vlefshmëri pa afat.

Më tej, janë parashikuar ndryshime në pikën 16, si dhe zëvendësimi i fjalës “revokim” në pikat 17 dhe 18 të VKM nr. 55/2019 me fjalën “shfuqizim”. Këto ndërhyrje lidhen paqartësinë që sjell përdorimi termit “revokim i autorizimit”. Sillet në vëmendje se shkaqet e parashikuara në pikën 16 për revokimin e autorizimit, nuk përbëjnë shkaqe nga ato të parashikuara nga nenet 108 dhe 109 të KPA, në lidhje me shfuqizimin ose anulimin e aktit. Kjo pasi kemi të bëjmë me një akt të ligjshëm, të nxjerrë në përputhje me kushtet dhe legjislacionin në fuqi, i cili shfuqizohet në përputhje me nenin 115 të KPA. Megjithatë, gjatë zbatimit të tij, lind nevoja për heqjen e autorizimit. Kjo pasi OJF nuk garanton ofrimin e ndihmës juridike në standardet e kërkuara dhe heqja e autorizimit përbën një masë të domosdoshme në funksion të detyrimit që ka Ministria e Drejtësisë për të garantuar ofrimin e ndihmës juridike cilësore, nga subjekte të cilat garantojnë përmbushjen me cilësi dhe integritet të detyrimit për ofrimin e ndihmës juridike. 
Ndërhyrjet e tjera lidhen me procesin e derregullimit. Në kuadër të këtij procesi është parashikuar që kërkesa për autorizim dhe dokumentacioni i përcaktuar në pikën 5 të këtij vendimi të dorëzohet, elektronikisht në platformën qeveritare “e-Albania. Gjithashtu, me qëllim lehtësimin e barrës, si dhe minimizimin e dokumenteve që kërkohet të paraqiten nga subjektet, janë kryer ndryshime në pikën 5 dhe 6, me qëllim që OJF të mos paraqesin ato dokumente të cilat mund të administrohen kryesisht nga DNJF dhe Ministria e Drejtësisë, si organi që zhvillon procedurën administrative, në zbatim të nenit 77 të KPA. 

Kështu, vendimi i gjykatës për regjistrimin e organizatës jofitimprurëse, si dhe kopja e statutit janë dokumente të cilat mund të administrohen nga ndërveprimi i DNJF me gjykatën. Vendimi për regjistrimin mund të merret nga Gjykata e Shkallës së Parë Tiranë, megjithatë për lehtësi dhe shpejtësi në marrjen e këtij dokumenti, OJF-së mund t’i kërkohet që, në kërkesë, të referojë vetëm të dhënat identifikuese të vendimit të gjykatës për regjistrimin e saj. Ndërkohë, edhe  statuti mund të merret nga ndërveprimi me gjykatën, pasi është një nga aktet që dorëzohen së bashku me kërkesën për regjistrim fillestar të OJF në gjykatë, si dhe çdo ndryshim i mëtejshëm i tij është i detyrueshëm të regjistrohet duke paraqitur tekstin e plotë të tij në Gjykatën e Shkallës së Parë Tiranë.
Të gjitha vërtetimet e tjera, duke qenë se shërbejnë për përmbushjen e kritereve të parashikuara nga pika, 2, të nenit 15 të ligjit 111/2017, do të vijojnë të kërkohen nga DNJF. Megjithatë, duke qenë dokumente shoqëruese që lëshohen nga organet publike përkatëse dhe që mund të sigurohen përmes ndërveprimit të DNJF me këto organe, këto dokumente nuk do t’i kërkohen OJF-së.
Sa i përket paraqitjes së letrave të vlerësimit nga të paktën 2 subjekte përfituese, nuk vlerësohet se ato luajnë ndonjë rol thelbësor për të provuar përvojën e OJF në ofrimin e ndihmës juridike parësore, të paktën në 3 vite të veprimtarisë. Dy letra vlerësimi për 3 (tri) vite, janë të pamjaftueshme për të provuar përvojën, si në aspektin kohor, ashtu edhe në atë cilësor. Dokumentet e tjera të parashikuara në shkronjën “c”, të pikës 5 të VKM nr. 55/2019, vlerësohet se janë të mjaftueshme për të vlerësuar nëse një OJF ka ose jo përvojën e mjaftueshme. Për më tepër, për marrjen e letrave të vlerësimit nga subjektet përfituese, OJF janë të detyruara t’i kontaktojnë përfituesit dhe t’i kërkojnë letrat e vlerësimit, duke shtuar kështu barrën e OJF-ve për kërkesën për marrjen e autorizimit.
Me qëllim lehtësimin e procedurave, si dhe kalimin e ofrimit të këtij shërbimi online përmes platformës qeveritare “e-albania”, në projektvendim janë parashikuar edhe një dispozitë tranzitore. Pika 13 e projektvendimit parashikon që deri në ofrimin e shërbimit online, kërkesat të paraqiten duke ndjekur praktikën e deritanishme. 
IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Projektvendimi i propozuar është në përputhje me rendin juridik të brendshëm. Ai propozohet në bazë të nenit 100 të Kushtetutës, dhe të nenit 15 pika 3, të ligjit nr.111/2017 “Për ndihmën juridike të garantuar  nga shtetit”.
V.     VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)

Projektvendimi nuk synon përafrimin me legjislacionin e BE.
VI. PËRMBLEDHJE SHPJEGUESE E PËRMBAJTJES SË PROJEKTAKTIT

Projektvendimi përbëhet 15 pika, si më poshtë:

Në pikën 1, parashikohen ndryshimet në pikën 4, me qëllim zëvendësimin e fjalës “aplikim” me fjalën “kërkesë”.

Pika 2, parashikon ndryshimet që kryhen në pikën 5, me qëllim identifikimin e dokumenteve që duhet të paraqiten nga OJF.

Sipas pikës 3, pika 6 ndryshohet, duke parashikuar se kërkesa për autorizim dhe dokumentacioni i përcaktuar në pikën 5 të vendimit dorëzohet, elektronikisht përmes platformës qeveritare “e-Albania”, pranë Drejtorisë së Ndihmës Juridike Falas. Gjithashtu në këtë pikë parashikohet detyrimi i DNJF për të administruar vetë, dokumentet që lëshohen ose administrohen nga organe të tjera publike.
Në pikën 4, parashikohet se në pikën 7 dhe kudo në vijim të vendimit, fjala “aplikimet” zëvendësohet me fjalën “kërkesat”.

Në pikën 5, parashikohet se në pikën 10, në fjalinë e parë, togfjalëshi “verifikon dokumentacionin e paraqitur nga aplikuesit për marrjen e autorizimit” zëvendësohet me togfjalëshin “shqyrton kërkesën, verifikon dokumentacionin e administruar”.

Pika 6, parashikon shtimin në fund të pikës 11, të një fjalie sipas së cilës kundër urdhrit të ministrit për mospranimin e kërkesës për autorizim mund të bëhet ankim në gjykatën administrative kompetente.

Pika 7, parashikon shfuqizimin e pikave 12 dhe 13. 

Pika 9 parashikon ndryshimin e afatit të vlefshmërisë së autorizimit dhe detyrimin e DNJF për të kryer një verifikim të përmbushjes së kritereve ligjore nga OJF-të e autorizuara çdo 2 vjet dhe detyrimin e OJF-ve për të njoftuar çdo ndryshim që cenon përmbushjen e kritereve ligjore.  
Pikat 9, 10 dhe 11, parashikojnë ndryshimet në pikat 16, 17 dhe 18, me qëllim zëvendësimin e fjalës “revokojë” me fjalën “heq”.
Pika 12, parashikon dispozitën kalimtare përmes së cilës parashikohet detyrimi për të verifikuar nëse OJF-të e autorizuara i përmbushin kriteret ligjore dhe në varësi të rezultatit të këtij verifikimit të kryhen ndryshimet përkatëse me qëllim që vlefshmëria e autorizimit të jetë pa afat ose të shfuqizohet autorizimi, nëse nuk përmbushen kriteret ligjore.
Pika 13 parashikon përjashtimin nga detyrimi për të paraqitur kërkesat për autorizim nëpërmjet platformës qeveritare “e-Albania” deri në ofrimin e këtij shërbimi përmes kësaj platforme.

Sipas pikës 14 Ministria e Drejtësisë, Drejtoria e Ndihmës Juridike Falas dhe Agjencia Kombëtare për Shoqërinë e Informacionit janë institucionet që ngarkohen për zbatimin e këtij vendimi.

Ky vendim hyn do të hyjë në fuqi pas botimit në “Fletoren zyrtare”.

VII. INSTITUCIONET DHE ORGANET QË NGARKOHEN PËR ZBATIMIN E AKTIT
Për zbatimin e këtij akti ngarkohen Ministria e Drejtësisë dhe Drejtoria e Ndihmës Juridike Falas.
VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT

Projektvendimi është hartuar nga Ministria e Drejtësisë dhe më pas i është përcjellë për mendim Drejtorisë së Ndihmës Juridike Falas (DNJF) dhe organizatave jofitimprurëse.
IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE
Ky projektvendim nuk sjell efekte financiare në buxhetin e shtetit.
MINISTRI

Ulsi Manja
Relacion shpjegues për projektvendimin e Këshillit të Ministrave “Për disa shtesa dhe ndryshime në vendimin nr. 55, datë 6.2.2019, të Këshillit të Ministrave “Për përcaktimin e procedurave dhe dokumentacionit për autorizimin e organizatave jofitimprurëse, që ofrojnë ndihmë juridike parësore të garantuar nga shteti””


